
Prvi  sastanak  Zajedničkog
izvršnog  odbora  za
implementaciju  projekta
uspostavljanja  Specijalnog
odjela za ratne zločine
Ministar pravde BiH, Slobodan Kovač, i viši zamjenik visokog
predstavnika u OHR-u koji rukovodi Odjelom za vladavinu prava,
Bernard Fassier, su ovog poslijepodneva predsjedavali prvim
sastankom Odbora koji je odgovoran za koordinaciju svih napora
bh.  vlasti  i  međunarodne  zajednice  na  uspostavljanju
Specijalnog  odjela  za  ratne  zločine  pri  Sudu  BiH.

Svi članovi Odbora su danas izrazili svoju opredijeljenost za
uspostavljanje Specijalnog odjela za ratne zločine i za učešće
u međuresornim radnim grupama. Također, ponovno su naglasili
opredijeljenost  za  provedbu  ovog  projekta  i  čestitali
Međunarodnom  krivičnom  tribunalu,  OHR-u  i  nadležnim  bh.
vlastima na njihovom uspjehu u radu na ovom projektu, koji su
podržali i Upravni odbor Vijeća za provedbu mira i Vijeće
sigurnosti UN-a.

Devet međuresornih radnih grupa razmatraju konkretne aspekte
provedbe, a to su renoviranje prostorija za specijalni odjel,
te zakonski okvir BiH, pregled predmeta koji se rješavaju pred
Sudom BiH, zapošljavanje osoblja u Specijalni odjel kao i
njemu  odgovorajući  odjel  u  Tužilaštvu  BiH,  te  zaštitu
svjedoka,  premještanje  funkcije  Jedinice  za  “Pravila  puta”
Međunarodnog  krivičnog  tribunala  u  Tužilaštvo  BiH,  zatim
pritvorske jedinice i zatvori, praćenje suđenja i istrage o
ratnim  zločinima.  Danas  su  ove  radne  grupe  prezentirale
sveobuhvatan pregled napretka koji je ostvaren tokom njihovih

razgovora ove sedmice.

Ovaj projekat se nadograđuje na osnovu napretka ostvarenog do
sada. Državni sud je uspostavljen i funkcioniše i u toku su
suđenja za neke od najozbiljnijih zločina koji su počinjeni u
BiH. Novi krivični zakoni i procedure omogućavaju sudijama i
tužiocima  BiH  da  se  efikasno  suprostave  kriminalu.
Restrukturiranje sudova osigurava da je pravda dostupna svima,
a proces imenovanja sudija i tužilaca koji se uskoro treba
završiti pod vodstvom Visokog sudskog i tužilačkog vijeća će
obezbjediti pravosuđe koje se bazira na profesionalnosti i
zaslugama. Ovaj Specijalni odjel za ratne zločine trebao bi
početi sa radom do početka 2005. godine.

U  Zajedničkom  izvršnom  odboru  su  zastupljene  sve  bh.
institucije  i  međunarodne  agencije  koje  učestvuju  u
uspostavljanju Specijalnog odjela za ratne zločine u okviru
Suda BiH. Današnjem sastanku su prisustvovali: ministar pravde
BiH  Slobodan  Kovač,  ministar  sigurnosti  BiH  Bariša  Čolak,
ministar trezora BiH Ljerka Marić, predsjednik Suda BiH Martin
Raguž,  glavni  tužilac  BiH  Marinko  Jurčević,  viši  zamjenik
visokog predstavnika Bernard Fassier, predsjednik Međunarodnog
krivičnog tribunala Ted Meron, komesar Policijske misije EU
Sven Fredriksen, specijalni predstavnik generalnog sekretara
Vijeća Evrope Sonja Moser-Starrach, DCOM SFOR Simon Young i
zamjenik šefa Misije OSCE u BiH Victor Tkachenko.


